
ĠUSTIFIKAZZJONI QASIRA

Il-Kumitat għall-Affarijiet Barranin (AFET) intalab iressaq opinjoni dwar il-Protokoll 
addizzjonali għall-Ftehim Ewro-Mediterranju li jistabbilixxi Assoċjazzjoni bejn il-
Komunitajiet Ewropej u l-Istati Membri tagħhom, u l-Istat tal-Iżrael dwar Valutazzjoni tal-
Konformità u l-Aċċettazzjoni tal-Prodotti Industrijali (ACAA) għall-Kumitat għall-Kummerċ 
Internazzjonali (INTA) skont il-proċedura ta' approvazzjoni. 

Ir-relazzjonijiet bilaterali bejn l-UE u l-Iżrael huma bbażati fuq il-Ftehim ta’ Assoċjazzjoni u 
l-Pjan ta’ Azzjoni. 

Il-Protokoll jippermetti lill-esportaturi tal-UE, biex jekk huma jkunu jixtiequ, jeżaminaw u 
jiċċertifikaw il-prodotti industrijali tagħhom, qabel l-esportazzjoni għal darba waħda biss. 
Dawn ikunu suġġetti għall-istess rekwiżiti u standards allinjati, u wara jkollhom aċċess għas-
suq Iżraeljan mingħajr il-bżonn li jkunu konformi ma’ proċedura oħra ta’ ċertifikazzjoni dwar 
il-valutazzjoni tal-konformità. Dan għandu japplika bil-kontra wkoll, fuq il-bażi tal-istess 
rekwiżiti u standards allinjati.

Il-Kumitat għall-Affarijiet Barranin (AFET) huwa mitlub jevalwa l-kuntest politiku li fih 
għandu jiġi applikat il-Protokoll, bl-ipotesi li ġie konkluż, l-implikazzjonijiet possibbli tiegħu 
għall-impenji tal-UE fir-rigward tal-konformità mal-liġi internazzjonali u tal-Komunità, u l-
koerenza tiegħu mal-objettivi ġenerali tal-UE tal-azzjonijiet esterni tagħha bħala rekwiżit 
espliċitu tat-Trattat ta’ Lisbona. 

Attwalment l-Iżrael qiegħed japplika l-ftehimiet kollha konklużi mal-UE “fit-territorji tal-Istat 
tal-Iżrael” kollha, kif definit fil-liġi nazzjonali Iżraeljana, inklużi t-territorji li ilu jokkupa 
mill-1967. L-UE ma tirrikonoxxix l-applikazzjoni tal-Iżrael ta’ dawn il-ftehimiet fit-territorji 
okkupati minnu, u ma tirrikonoxxi l-ebda leġiżlazzjoni Iżraeljana li tħeġġeġ l-annessjoni u l-
okkupazzjoni ta’ dawk it-territorji (eż. il-Liġi Fundamentali: Ġerusalemm, il-Kapitali tal-
Iżrael adottata mill-Knesset fit-30 ta’ Lulju 1980 u li jannetta l-Ġerusalemm tal-Lvant), li hi 
tikkunsidra kuntrarju għal-liġi internazzjonali. Għaldaqstant, l-awtoritajiet tal-UE huma 
meħtieġa jżommu lura milli jimplimentawhom b’kwalunkwe mod, minħabba li huwa pprojbit 
mil-liġi tal-Komunità attwali u mill-obbligi internazzjonali tal-UE. 

F’dan li-kuntest, it-termini tat-test propost jistgħu jippermettu lill-Iżrael jimplimenta l-
Protokoll fuq il-bażi tal-liġi nazzjonali tiegħu li jiddefinixxi l-ambitu territorjali tas-suq 
domestiku tiegħu, b'hekk jinkludi t-territorji li ilu jokkupa mill-1967 li ma jaqgħux taħt l-
amministrazzjoni ekonomika Palestinjana. Jekk jiġri dan, l-UE tkun qiegħda tonqos milli tkun 
konformi mal-liġi tal-Komunità tagħha u l-obbligi tagħha skont il-liġi internazzjonali.

Barra minn hekk, fit-tmexxija tal-politika estera tagħha, l-UE m’għandhiex tiddevja mid-
dispożizzjonijiet tat-Trattat ta’ Lisbona li jimponu rekwiżit espliċitu fuq l-UE biex tiżgura 
koerenza bejn żoni differenti tal-azzjoni esterna tagħha u bejn dawn iż-żoni ta’ politika 
esterna u politiki oħra. B’dan ir-rigward, il-politika komuni kummerċjali tal-UE għandha 
titmexxa fil-kuntest tal-objettivi tal-azzjoni esterna tal-Unjoni, fl-ispirtu tal-prinċipji li 
fuqhom hija mibnija l-UE, inkluż ir-rispett tad-drittijiet tal-bniedem u l-libertajiet 

fundamentali1. Dawn l-obbligi japplikaw ukoll għall-verżjoni riveduta tal-Politika Ewropea 
tal-Viċinat, li tibbaża fuq kundizzjonalità pożittiva (“aktar għal aktar”). F’dan l-isfond, il-
politiki tal-gvern Iżraeljan attwali, b’kunsiderazzjoni speċjali għall-bini u l-espansjoni 
kontinwi tat-territorji okkupati f’Ġerusalemm tal-Lvant u x-Xatt tal-Punent u l-imblokk tal-
Istrixxa ta' Gaża, kif ukoll is-sitwazzjoni taċ-ċittadini Għarab tal-Iżrael u l-pressjoni dejjem 
akbar fuq l-NGOs għad-drittijiet tal-bniedem fil-pajjiż, iqajmu tħassib serju dwar il-kuntest 
politiku ta’ dan il-ftehim.

******

Il-Kumitat għall-Affarijiet Barranin jistieden lill-Kumitat għall-Kummerċ Internazzjonali, 
bħala l-kumitat kompetenti, sabiex ifassal rapport interim skont l-Artikolu 81(3).

                                               
1 “L-Unjoni hija stabbilita fuq il-prinċipji ta’ liberta', demokrazija, rispett tad-drittijiet tal-bniedem u l-libertajiet 
fundamentali, u l-istat tad-dritt, prinċipji li huma komuni għall-Istati Membri.” (TUE Art. 6.1) 


